
Frantziako Gobernua kritikatu dute kontsumitzaile elkarteek 

Gaitzari buruzko informazioa modu nahasian eman duela uste dute 

EFE - PARIS 

Frantziako Gobernuko Nekazaritza ministro Dominique Bussereaurekin izan ziren atzo hainbat kontsumitzaile elkarte Parisen. Gobernuak hegaztien gripearen inguruko informazioa modu nahasian eman duela gaitzetsi zuten elkarteetako ordezkariek. «Albaitaritzarekin lotutako arazo bat osasun publikoarekin nahastu da, informazioa gaizki eman da», salatu zuen Nekazal Familien ordezkari Catherine Decauxek. 

Zabaldu den informazioa hain nahasia izateak «ulermen arazoak» eragin dituela uste dute, eta jendeak arrazoirik gabeko kezkak eta beldurrak bultzatuta jokatu duela. Hein batean, behi eroen gaitzak eragin zuen egoeraren antzekoa berpiztu dela gogorarazi zuten, eta hilabete honetan hegazti okel gutxiago erosi duela jendeak; iazko salmenta datuekin alderatuta, %20 jaitsi da. 

«Konfiantza» berreskuratzeko beharra 

Merkataritza Federazioko presidente Jerome Bedierren arabera, oraindik ere egoera ez da oso larria, baina neurri eraginkorrak hartu behar dira. Berandu baino lehen. 

Iragan hurbilean esperientzia negatiboak badirela gogorarazi zuen, eta saihestu egin behar direla. Behi eroen auziarekin, esaterako, behi okelaren salmenta %40-45 jaitsi zela gogorarazi zuen, eta tarte luzea behar izan zela, gainera, berriro ere jendea lasaitasunez behikia erosten hasteko. Oraingo honetan bizkor jokatzen bada, ordea, oso bestelako egoera lor daitekeela esan zuen. «Jendeari ondo erakusten bazaio hegaztien epizootia batek ez duela gizakien pandemia esan nahi, konfiantza berehala berreskuratuko dugu». 
